
						Από Βικιθήκη

					

					


					
					
					Αυτή η σελίδα δεν έχει ελεγχθεί ακόμη για πιθανά λάθη. 
καὶ τὸ κάλλος καὶ ἡ τάξις ἡ τῶν σχημάτων ἐν τοῖς ἐξ
ἀφαιρέσεως σώζεσθαι δύναται; τοιαῦτα μὲν γὰρ ὄντα,
οἷα τὰ αἰσθητά, πάμπολυ τῆς ἀνελέγκτου καὶ 
εἰλικρινοῦς ἀκριβείας ἀπολείπεται, προσλαμβάνοντα δὲ τὸ
ἀκριβὲς καὶ τὸ τεταγμένον καὶ τὸ τέλειον πόθεν ταῦτα
προσλήψεται; ἢ γὰρ ἀπὸ τῶν αἰσθητῶν – ἀλλ' οὐκ
ἦν ἐν ἐκείνοις – ἢ ἀπὸ τῶν νοητῶν (ἐστιν?) – ἀλλὰ
τελειότερον ἐν ἐκείνοις – τὸ γὰρ ἀπὸ τοῦ μὴ ὄντος
λέγειν πάντων ἀδυνατώτατόν ἐστιν. οὐ γάρ που τὰ
μὲν ἀτελῆ παρήγαγεν ἡ φύσις, τὰ δὲ τέλεια ἀνυπόστατα
ἀφῆκεν, οὐδὲ θέμις τὴν ἡμετέραν ψυχὴν ἀκριβέστερα
καὶ τελειότερα καὶ μᾶλλον τεταγμένα τοῦ νοῦ καὶ τῶν
θεῶν ἀπογεννᾶν. εἰσὶν ἄρα πρὸ τῶν αἰσθητῶν οἱ
αὐτοκίνητοι λόγοι τῶν σχημάτων καὶ οἱ νοεροὶ καὶ
θεῖοι καὶ ἡμεῖς ἀνακινούμεθα μὲν ἀπὸ τῶν αἰσθητῶν,
προβάλλομεν δὲ τοὺς ἔνδον λόγους, εἰκόνας ἄλλων
ὄντας, καὶ διὰ τούτων τὰ μὲν αἰσθητὰ 
παραδειγματικῶς, τὰ δὲ νοερὰ καὶ θεῖα γινώσκομεν εἰκονικῶς.
ἀναπλούμενοι γὰρ οἱ ἐν ἡμῖν λόγοι τὰς μορφὰς τῶν
θεῶν ἐπιδεικνύουσι καὶ τὰ ἑνοειδῆ τῶν ὅλων πέρατα,
δι' ὧν ἀρρήτως εἰς ἑαυτοὺς ἐπιστρέφουσι πάντα καὶ
συνέχουσιν ἐν ἑαυτοῖς. ἐν μὲν οὖν τοῖς θεοῖς καὶ
γνῶσίς ἐστιν ὑπερφυὴς τῶν ὅλων σχημάτων καὶ 
δύναμις γεννητικὴ καὶ ὑποστατικὴ τῶν δευτέρων 
ἁπάντων, ἐν δὲ ταῖς φύσεσι ποιητικὴν μὲν ἔχει τῶν 
φαινομένων τὰ σχήματα δύναμιν, γνώσεως δὲ καὶ τῆς
νοερᾶς εἰδήσεως παρῄρηται, ἐν δὲ ταῖς μερικαῖς ψυχαῖς

